
ఉషాపరిణయము











	వ.	
ఇవ్విధంబున బాణపరంపరలు నించు మించువిల్కానివేఁడిమికిఁ

దాళఁజాలక యాబాణపుత్రిక తనలోఁ దా నిట్లనియె.



	 







	సీ.	
కలలోనఁ గూడిన కాంతునిఁ దెమ్మని

        చిత్రరేఖను వేఁడ (చిత్ర)గతిని

నీతనిఁ దోడ్తెచ్చి యెలమితో నను గూర్పఁ

        గంతునికేళినిఁ గలసి మెలసి

సంతసంబమరంగ సౌఖ్యాబ్ధిఁ దేలుచుఁ

        గంబంబులో నీడఁ గాంచి యపుడు

భ్రమసి యిదేమని పల్కరించక యౌర!

        యిట్లేల? యలిగితి నితనితోడ



	 







	గీ.	
నేనె ముందుగ నితనితో నిపుడు పల్క

నలిగియున్నది తానె మాటాడె ననుచు

నాథుఁ డెంతయు నను జూచి నవ్వునొక్కొ!

యేమి సేయుదు? నీయల్క యెట్లు తీరు?

	సీ.	
కదిసి ప్రేమను వీనిఁ గౌఁగిలింపకయున్న

        నతనుతాపము చల్ల నౌట యెట్లు?

ముచ్చటతో వీనిమోని యానకయున్నఁ

        బచ్చవిల్తునిబారిఁ బాయు టెట్లు?

సారెకు వీనితో సరసమాడకయున్నఁ

        గంతునిహుంకృతి గడచు టెట్లు?

తొడరువేడుక వీనితొడల నుండకయున్న

        దలిరువిల్తునిదాడిఁ దప్పు టెట్లు?



	 







	గీ.	
చేరి చెక్కిలి నొక్కుచుఁ జెలిమి మిగుల

గళరవంబులుఁ బల్కుచు వలపు హెచ్చఁ

దనివి దీరంగ వీనితోఁ బెనఁగకున్న

నించువిల్తుని నిపుడు జయించు టెట్లు?

